საქართველოს მთავრობის

დადგენილება №

2017 წ ................. ქ. თბილისი

„საქართველოს ეკონომიკისა და მდგრადი განვითარების სამინისტროს დებულების დამტკიცების შესახებ“ საქართველოს მთავრობის 2016 წლის 11 თებერვლის №70 დადგენილებაში ცვლილების შეტანის თაობაზე

 მუხლი 1 

 „ნორმატიული აქტების  შესახებ“ საქართველოს კანონის მე-20 მუხლის მე-4 პუნქტის შესაბამისად, „საქართველოს ეკონომიკისა და მდგრადი განვითარების სამინისტროს დებულების დამტკიცების შესახებ“ საქართველოს მთავრობის 2016  წლის 11 თებერვლის №70 დადგენილებით (www.matsne.gov.ge, 15/02/2016,  010240030.10.003.019134) დამტკიცებულ დებულებაში შეტანილ იქნეს შემდეგი ცვლილებები:

1. მე-2 მუხლის:
ა) პირველი პუნქტი ჩამოყალიბდეს შემდეგი რედაქციით:
„1. სამინისტროს საქმიანობის ძირითადი სფეროებია: ეკონომიკური პოლიტიკა; ეკონომიკური ზრდის ანალიზი; მდგრადი განვითარება; ვაჭრობა და ინვესტიციები; წარმოებისა და მომსახურების ხელშეწყობა; ტურიზმი; სახელმწიფო ქონების მართვა და განკარგვა; ურბანული განვითარება და სივრცით-ტერიტორიული მოწყობა; მშენებლობა; ელექტრონული კომუნიკაციები; ინოვაციური ეკოსისტემისა და საინფორმაციო ტექნოლოგიების განვითარება და ხელშეწყობა; ფოსტა; ტრანსპორტი და ლოგისტიკა; სტანდარტიზაცია და მეტროლოგია; აკრედიტაცია; კაპიტალის ბაზრის განვითარება; საპენსიო სისტემის რეფორმა; ქვეყნის ბრენდის განვითარება; შრომის ბაზრის ანალიზი.“
ბ) მე-2 პუნქტს დაემატოს შემდეგი შინაარსის „ჭ“ ქვეპუნქტი:
„ჭ) შრომის ბაზრის მოთხოვნების კვლევა და ანალიზი;“ 
2. მე-4 მუხლს დაემატოს შემდეგი შინაარსის „ჭ“ ქვეპუნქტი:

„ჭ) შრომის ბაზრის ანალიზის სამსახური;“.

3. მე-7 მუხლს დაემატოს შემდეგი შინაარსის „ჭ“ ქვეპუნქტი:

„ჭ) შრომის ბაზრის ანალიზის სამსახური - საქართველოს შრომის ბაზარზე არსებული მდგომარეობის შესწავლა და შეფასება; დონორებთან და საერთაშორისო ორგანიზაციებთან თანამშრომლობით, შრომის ბაზრის მოთხოვნების კვლევა და ანალიზი; კერძო სექტორთან თანამშრომლობით, შრომის ბაზარზე მოთხოვნადი კვალიფიკაციების გამოვლენა და შესაბამისი რეკომენდაციების მომზადება სამინისტროს ხელმძღვანელობისა და სხვა დაინტერესებული უწყებებისთვის; შრომის ბაზრის მდგომარეობასთან დაკავშირებით შესაბამისი დოკუმენტების მომზადებაში მონაწილეობა, კომპეტენციის ფარგლებში.
მუხლი 2 

დადგენილება ამოქმედდეს გამოქვეყნებისთანავე.   

პრემიერ-მინისტრი                                                              გიორგი კვირიკაშვილი
განმარტებითი ბარათი
„საქართველოს ეკონომიკისა და მდგრადი განვითარების სამინისტროს დებულების დამტკიცების შესახებ“ საქართველოს მთავრობის 2016 წლის 11 თებერვლის №70 დადგენილებაში ცვლილების შეტანის თაობაზე

საქართველოს მთავრობის დადგენილების პროექტზე

ინფორმაცია სამართლებრივი აქტის პროექტზე

წარმოდგენილი პროექტი ითვალისწინებს საქართველოს ეკონომიკისა და მდგრადი განვითარების სამინისტროს ცენტრალურ აპარატში ახალი სტრუქტურული ქვედანაყოფის - შრომის ბაზრის ანალიზის სამსახურის შექმნას. 
შრომის ბაზრის ანალიზის სამსახური - საქართველოს შრომის ბაზარზე არსებული მდგომარეობის შესწავლა და შეფასება; დონორებთან და საერთაშორისო ორგანიზაციებთან თანამშრომლობით, შრომის ბაზრის მოთხოვნების კვლევა და ანალიზი; კერძო სექტორთან თანამშრომლობით, შრომის ბაზარზე მოთხოვნადი კვალიფიკაციების გამოვლენა და შესაბამისი რეკომენდაციების მომზადება სამინისტროს ხელმძღვანელობისა და სხვა დაინტერესებული  უწყებებისთვის; შრომის ბაზრის მდგომარეობასთან დაკავშირებით შესაბამისი დოკუმენტების მომზადებაში მონაწილეობა, კომპეტენციის ფარგლებში.

შრომის ბაზრის ანალიზის განხორციელება, მოქმედი კანონმდებლობით, მიეკუთვნება საქართველოს შრომის, ჯანმრთელობისა და სოციალური დაცვის სამინისტროს კომპეტენციას. იმის გათვალისწინებით, რომ შრომის ბაზრის ფუნქციონირება პირდაპირ არის დაკავშირებული ეკონომიკურ პროცესებთან, ამასთან, შრომის ბაზარზე მოთხოვნადი პროფესიების იდენტიფიცირება, მათი ანალიზი და შემდგომში, შრომის ბაზრის მოთხოვნაზე ორიენტირებული ადამიანური რესურსების განვითარება მნიშვნელოვნად შეუწყობს ხელს კერძო სექტორის კონკურენტუნარიანობის ამაღლებას, უმუშევრობის შემცირებას და  ქვეყნის მდგრად და ინკლუზიურ ეკონომიკურ განვითარებას, მიზანშეწონილად იქნა მიჩნეული, შრომის ბაზრის კვლევასთან დაკავშირებული საქმიანობა  განახორციელოს ქვეყნის ეკონომიკური პოლიტიკის გამტარებელმა განმსაზღვრელმა ორგანომ - საქართველოს ეკონომიკისა და მდგრადი განვითარების სამინისტრომ.
პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტის მიღება შესაძლოა დაკავშირებული იყოს საბიუჯეტო სახსრების გამოყოფასთან.
პროექტის მოსალოდნელი შედეგი

დადგენილების მიღების შემდგომ შესაბამისი სამსახური დაიწყებს ფუნქციონირებას, რაც მნიშვნელოვნად შეუწყობს ხელს მოქნილი და ეფექტიანი შრომის ბაზრის განვითარებას.
პროექტის განხორციელების ვადები
პროექტის მიღება არ არის დაკავშირებული რაიმე ვადებთან.
პროექტის ავტორი და პროექტის წარმდგენი
პროექტის ავტორი და წარმდგენია საქართველოს ეკონომიკისა და მდგრადი განვითარების სამინისტრო.
